9 September 2007

VEERTIENDE SONDAG IN KONINKRYKSTYD

LITURGIESE VOORSTEL

Fokusteks: 

Jeremia 18:1-11 

Ander tekste:

Psalm 1; Filemon 1-21; Lukas 14:25-33 

Ander RCL tekste: 
Psalm 139:1-6, 13-18; Deuteronomium 30:15-20
Inleiding

Storielyn van tekste

Die aangrypende metafoor van die pottebakker wat sy mislukte voorwerp tot ‘n ander voorwerp omvorm, beheers die hele fokusteks: Dit wil aantoon dat God wat met sy volk en kerk in die geskiedenis handel, hulle op ‘n gevaarlike grens plaas: tussen vernietiging en heropbou. Dit word reeds in Jeremia 1:10-12 aangedui. God se koninkrykshandeling verg ‘n morele beslissing, ‘n lewensverandering; menslike beslissings is medebepalend hoe Hy in die geskiedenis optree. God vereis ‘n duidelike skeiding tussen die gelowige en ongelowige se weë (Ps 1). God, wat ons deurgrond en deurskou, kyk of sy kinders op die regte weg is (Ps 139). God se koninkryk is gerig op ‘n vormingsproses, ‘n hervormingsproses, wat loop van bekering tot ‘n nuwe lewenstyl wat dwarsdeur alle keuses in die lewe sny (Luk 14:25v en Filemon). Die liturgie moet op hierdie Sondag die gemeente voor dié keuse stel. (Sien ook Inleiding by dertiende Sondag in Koninkrykstyd.)

Diensorde

GOD VERSAMEL ONS VOOR HOM

Gebruik bostaande storielyn om die ritme en gang van vandag se liturgie te verduidelik.

Votum

Voorganger: 
God wil in hierdie Koninkrykstyd deur sy Gees ‘n nuwe koers en lewenstyl in ons huis, gesin en ons kerk bewerk. Ons wag op Hom.

Stilte

Gemeente: 
U is met al ons weë goed bekend –


U sluit my in van agter en van voor en U lê U hand op my. 


Om dit te begryp is te wonderlik vir my, te hoog (Ps 139:3b, 5, 6 OAV).

Seëngroet 

Genade vir julle en vrede van God ons Vader en die Here Jesus Christus (Fil 3).

Verootmoediging 

Gemeente: 
Deurgrond my, o God, deurgrond my hart,

ondersoek my, sien tog my onrus raak.

Kyk of ek nie op die verkeerde pad is nie


en lei my op die beproefde pad!  (Ps 139:23-24).

Voorganger: 
God sê in Jeremia 18:11: Elkeen moet hom/haar van hulle verkeerde lewe bekeer. 


Maak julle lewe en julle dade reg. 

Gemeente:
Waarlik, die Here lei die regverdiges op hulle pad, 


maar die pad van die goddelose lei tot ondergang  (Ps 1:6).

Sang

Lied 528 “Leer my U wil, Heer, U doel met my”; NSG 268 “Doen slegs U wil, Heer, U wil met my”

Wet

Samevatting van die wet aan die hand van Psalm 1:1-4

Lofliedere

Lied 245 “Ek wat vergifnis, Heer ontvang het”; NSG 226; 203, NSG 33 “Loof die Here al wat lewe”, 

Lied  164 “Ons is almal hier tesaam”; NSG 351

Doopherinnering

Die doop/doopherinnering moet daarop fokus dat die doop eintlik sinspeel op die groot hervormingsproses wat God aan die gang wil hou. Daarom roep die doop ons op tot ‘n voortdurende verbondsvernuwing wat tot ‘n nuwe lewenstyl by die gedoopte moet lei. Dit word hierdie Sondag opnuut bevestig in lied 292 “My enigste troos”; NSG 317. 

DIENS VAN DIE WOORD

Gebed by die opening van die Woord

Sang

Lied 257 “O Heer, maak oop my hart se poort”; NSG 332

Skriflesing(s)

Prediking  

Antwoord

Lied 309 “My lewe bly aan U gewy”; NSG 267

DIENS VAN DIE TAFEL

Klem op die nagmaal as omvorming, en vernuwing van ons lewe

Geloofsbelydenis

Intersessiegebed

Offergawes

UITSENDING

Slotsang

Lied 587 “Kyk Hy kom, wag laat ons luister”; NSG 137  (kelkgedig na nagmaal)

Seën

Trinitariese seën

Antwoord

Die gemeente sing “Amen.” Lied 312-315; NSG 355/356.

PREEKSTUDIE – JEREMIA 18: 1-11

Teks

Jeremia is ’n lywige boek met ’n groot verskeidenheid tekssoorte: profetiese uitsprake (soms in digvorm), verhale, klaagliedere (jeremiades) en oproepe tot bekering. Volgens Jeremia 36 het Baruk geskryf wat Jeremia gedikteer het. Dit word aanvaar dat die boek Jeremia tydens die Babiloniese ballingskap uit hierdie diktasies aan Baruk saamgestel is en met geredigeerde verhale en liedere uitgebrei is. Jeremia 18 toon tekens van hierdie redaksionele werk. Vers 1 en 2 is in die derde persoon. Vanaf vers 3 praat Jeremia in die eerste persoon (“Ek is toe af . . .”). Vanaf vers 6 is die Here aan die woord. Vers 12 tot 17 gee die Here se woord in digvorm. Vers 18 keer terug na `n verhaal in die derde persoon. 

Jeremia se uitsprake (profesieë) is nie noodwendig kronologies nie. Dit is wel min of meer georden volgens die koningskap waartydens die uitsprake gemaak is. Die boek kan breedweg soos volg opgesom word: (1) Jeremia se roeping (Jer 1); (2) uitsprake oor Juda tot en met die tweede val van Jerusalem (Jer 2-39); (3) uitsprake na die val van Jerusalem (Jer 40-45); (4) uitsprake oor die heidennasies (Jer 46-51); (5) historiese bylaag oor die val van Jerusalem (Jer 52). Die uitsprake oor Juda (Jer 2-39) kan in vyf kleiner eenhede groepeer word: Jeremia 2-20; 21-29; 30-33; 34-36 en 37-39. Die RCL-teks (Jer 18:1-11) is deel van ’n groter gedeelte (Jer 18:1-19:13) waar die beeld van die pottebakker, klei en ’n kleipot gebruik word. Vir die prediking is dit belangrik om te sien dat die teks (Jer 18) deel is van die groter eenheid met uitsprake teen Juda, maar steeds met die tema van Jeremia 7:3: “So sê die Here die Almagtige, die God van Israel: Maak julle lewe en julle dade reg . . .” (sien Jer 7:5; 18:11 en 26:13).
Daar is verskeie voorstelle vir die afbakening van Jeremia 18. Die NAV druk vers 11 en 12 as een paragraaf en deel die hoofstuk in net twee dele (1-17 en 18-23). Ander sien drie dele (1-10; 11-17 en 18-23 of 1-12; 13-17 en 18-23). Die prediker se fokusteks sal bepaal of die Skriflesing tot by vers 10, 12 of 17 moet wees. Vir hierdie preekvoorstel word Jeremia 18:1-12 gekies. Dié 12 verse val weer in drie dele uiteen: vers 1-4 – ’n beskrywing van die pottebakker se werk; vers 5-10 – God se woord na aanleiding van dié pottebakker se werk; vers 11-12 – ’n toepassing op Juda en Jerusalem.

Dit is interessant om te sien hoe Jeremia 18 tot 20 twee ooreenstemmende strukture het. Die kleivoorwerp wat gemaak of die kleipot wat gebreek word (18:1-10 en 19:1-13); God se oordeel (18:11-17 en 19:14-15); die aanval op Jeremia (18:18 en 20:1-16); en Jeremia se klaaglied (18:19-23 en 20:17-18).

Vers 1 tot 4: Die Here praat, soos Hosea 12:11 sê, met ’n gelykenis deur die profeet: Jeremia word deur ’n “woord van die Here” beveel om na die pottebakker te gaan. Die pottebakkers het na alle waarskynlikheid aan die suidoostelike dalkant van Jerusalem hulle beroep beoefen: daar was water en klei. Jeremia 19:2 noem dit die Ben-Hinnomdal regoor die Potskerfpoort. Op die pottebakkerskyf lê ’n stuk klei. Die pottebakker maak daarvan ’n voorwerp, maar is nie daarmee tevrede nie. Hy druk die ding weer inmekaar en begin van voor af om iets anders te maak. 

Vers 5: Die betekenis van hierdie gebeure word in die volgende verse verduidelik deur God self aan die woord te stel.  

Vers 6 word as ’n retoriese vraag gestel met die bedoeling om duidelik te sê dat God met Israel kan maak wat Hy wil. Hy is die Pottebakker. Israel is die klei (Jes 64:8 en Rom 9:20-22). God het die onbetwisbare reg en absolute mag (die vrymag) om sy wil te laat geskied (Jes 29:16 en 45:8b-9). Lees ook Job 34:29; 12:23; Psalm 107:33; en Jesaja 40:15.

Vers 7 tot 10: Dit verduidelik dat Israel se optrede wel God se dade beïnvloed. As die klei besig is om te word wat die Pottebakker (God) bedoel het, word dit nie stukkend gebreek nie. Die Pottebakker bly geduldig. God kon miskien al oorweeg het om Israel te vernietig. Tog stuur Hy nog eers sy profeet (die Pottebakker se hande) om aan hulle te vorm. As hulle hulle sou laat vorm, sal God hulle nie vernietig nie. Maar as die klei nie die verlangde vorm kry nie, sal die Pottebakker die voorwerp opfrommel en van voor af begin. (Kyk gerus na Jer 1:10 waar dieselfde werkwoorde uit die konstruksie en landbouwêreld gebruik word.) Let wel: Die Pottebakker keur die vorm af – nie die klei nie!   

Vers 11 en 12: Nou word die woord direk tot Juda en Jerusalem gerig. Hulle loop gevaar dat God (die Pottebakker) hulle, as die klei op die pottebakkerskyf, kan opfrommel. Trouens, God is al besig om so ’n besluit te neem. (Die NAV sê dat die Here ’n ramp “berei”. ’n Pottebakkersterm (Heb Jatsar) word gebruik. ‘n Mens sou kon sê: Die Here brei of vorm ’n ramp.) Hy kan nou enige oomblik die kleivoorwerp vernietig (’n ramp oor Juda bring). Maar daar is nog ’n kans, want die Pottebakker vernietig nie vir sy plesier nie. Hy sou graag wou sien dat sy eerste voorwerp iets moois word. God se oordeel oor Juda is nie om te vernietig nie, maar om te herstel. Maar as Juda nie bekeer nie, kan God die klei ook weggooi.  Jeremia 19 gebruik die beeld van ’n kleipot wat gebreek word (Jer 19:1 en 10-11).

Konteks

Jeremia tree op vanaf die dertiende regeringsjaar van koning Josia van Juda (1:2). Josia heers van 639-609 vC. Josia se dertiende regeringsjaar word tans bereken as ongeveer 627 vC. Jeremia tree in die volgende 50 jaar op – eers 40 jaar tot en met die tweede val van Jerusalem in 587 vC (1:3) en daarna nog sowat tien jaar. As aanvaar word dat Jeremia 18 tot 20 ’n eenheid vorm en dus uit dieselfde tyd dateer, kan met redelike sekerheid aanvaar word die gebeure dateer uit koning Jojagin se koningskap. Hy het volgens 2 Kronieke 36:9 net drie maande en tien dae regeer in 597 vC.

Koning Josia was maar agt jaar oud toe hy koning geword het. Ons weet nie wie sy raadgewers was nie, maar ons weet dat 2 Kronieke 34 getuig dat Josia gedoen het wat reg was in die oë van die Here. 2 Kronieke 34:2 vertel dat Josia as 16-jarige begin het om God te dien (OAV te “soek”) en dat hy as 20-jarige persoonlik toegesien dat die altare van die Baäls verwoes en die wierookaltare bokant die Baälsaltare stukkend geslaan word. Wanneer Jeremia in Josia se dertiende regeringsjaar as profeet begin optree, is die reformasie (herlewing) dus reeds aan die gang. Maar God se volk bly ongehoorsaam en in 587 vC word Jerusalem verwoes en die volk in ballingskap weggevoer. Veldkamp noem sy kommentaar op Jeremia “Van Reformatie tot Deportatie”.

Dat God ’n spesifieke doel met elke mens het, het in die afgelope aantal jare taamlik aandag gekry. Dink maar aan Rick Warren se Doelgerigte Lewe (2003); die Riglyne vir Prediking oor Christelike Roeping (Woord teen die Lig III/6) in 2003 en Coenie Burger se boek in 2005 oor roeping (Ontmoetings met die lewende God). Jeremia 18 bevestig dat God besig is om sy volk te vorm soos wat Hy dit wil hê. Dit is duidelik dat God nie die “middel” tot ons lewensideale is nie, maar die “doel” van ons lewe! Die prediker sou dus in ’n preek oor Jeremia 18 met reg ruimskoots gebruik kan maak van die materiaal uit die roepingsboeke.

Jeremia 18 word voorgeskryf vir die Veertiende Sondag in Koninkrykstyd (9 Sept 2007). Dit is twee dae voor die sesde herdenking van die verskriklike gebeure van 11 September 2001. Dit sou gewaagd wees om die ramp van Jeremia 18:11 “Ek berei vir julle ’n ramp voor . . .” te koppel aan hierdie ramp of aan ander natuurlike rampe soos die tsoenami van 26 Desember 2004 of ander vloede, orkane en aardbewings. Die versekeringswêreld praat van sulke rampe as “an act of God” en verseker nie eiendom daarteen nie. Die Burger van 15 Januarie 2005 het, na aanleiding van die tsoenami, in reuse letters ’n opskrif gehad: “Wie kan met so ’n God saamleef?” Vers 7 praat van “afbreek”, “vernietig” en “uitroei”. Daar is predikers wat bogenoemde rampe koppel aan God se aangekondigde ramp in Jeremia 18. Die prediker het dus ’n gulde geleentheid om die ware boodskap van Jeremia 18 (en die res van die Woord) te verkondig!

Enkele hedendaagse Suid-Afrikaanse preekvoorstelle oor Jeremia 18

1. Robert Vosloo se preekvoorstel in 1998 se Preekstudies (6 Sept 1998) het die tema “vryheid”: Hy begin sy preekvoorstel met ’n aanhaling (in Engels) uit Nikos Kazantzakis se boek Zorba the Greek. Die aanhaling gaan oor ’n vrou wat na ’n bronsbeeld van God, met ’n omhelsende egpaar toegevou in sy hand, kyk. Die vrou (wat na die beeld kyk) se ervaring is: Ek wil ontsnap. Ek wil vry wees! Dit klink na slegte nuus om soos klei in God se hande te wees, maar as ons mooi kyk, sal ons sien dat hierdie hande gekruisigde hande is wat gretig is om mense in liefde te omvou.  

2. Hansie Wolmarans se preek in Lewende Woorde 4/3 begin by die mens wat voel dat hy misluk of goeie geleenthede nie benut het nie. Dan kom die goeie nuus (evangelie): God gooi ons nie weg as ons misluk nie! Hy maak van ons wat Hy wil, daarom moet jy aanvaar wie jy is. Wolmarans gebruik die storie (eintlik ’n gedig) van die Duitse digter Friedrich von Schiller wat vertel dat God vlerke as laste aan voëls gegee het. Die voëls het hierdie laste oor hulle hart gevou en gedra … en toe groei dit aan en kon hulle vlieg.

3. Philip Nolte bewoord ’n voorstel vir ’n kinderdiens in Lewende Woorde I/3. Hy stel voor dat die prediker verskillende pottebakkersitems en klei as illustrasiemateriaal gebruik. Die kern van die boodskap is dat God ons vorm.  

4. Charlie Holtzkamp se leierskapskursus (VCSV, 2004) sê dat God jou “shape”. Dit kan benut word vir ’n praktiese kinderdiens oor Jeremia 18. Gee aan die begin van die preek aan elke kind (of almal in die kerk) ’n stukkie klei.*   Verduidelik dan (wanneer almal klei het) dat daar nou ’n lekker kompetisie met ’n lekker prys is (wys ’n baie aanloklike prys – ’n prys wat nie werklik gegee gaan word nie) vir die een wat eerste klaar is en sê dan dat hulle maar kan begin. (“Laat waai!”) Dit gee ‘n chaos af, want die liturg het nie gesê wat gemaak moes word of wat die reëls van die kompetisie is nie. Bring die chaos tot orde en gee dan opdrag om iets baie abstraks te maak (sonder om die woord “abstrak” te gebruik), byvoorbeeld “geloof”, “hoop” of so iets (nie “liefde” nie, want dan maak almal harte). Gee so ’n paar oomblikke dat elkeen bietjie dink en wysig dan weer die opdrag en vra dat hulle ’n kruis maak. Dit doen almal maklik.  Verduidelik dat dit maklik was om die opdrag uit te voer as die opdrag duidelik is. As daar ’n resep of ’n plan is, is dit maklik. Verduidelik: God het ’n plan met jou lewe. Jy is die klei in sy hande. Hy rol nie bolletjies met jou nie. Hy het ’n plan. Jy is gemaak vir ’n taak (Ef 2:10). God “shape” jou vir die taak met: (1) Spiritual Gifts (spesiale genadegawes); (2) Heart (hart of passie); (3) Ability (aanleg of vermoë); (4) Personality (persoonlikheid); (5) Experience (ervaring). Die prediker sou plakkate kon maak met die 5 letters van “SHAPE” en 5 kinders vra om telkens die volgende letter te kom vertoon. Uiteindelik sien die gemeente dan die woord “SHAPE”. (Terloops: Laat die kinders rustig toe om voort te gaan om met die klei te speel. Nooi hulle om hulle kunswerkie ná kerk vir iemand te gaan wys en sommer te getuig:  God “shape” my en jou met ’n doel.)

* ’n Pakkie speelklei, met vyf kleure, het in Maart 2006, minder as R4,00 in die groter kettingwinkels gekos. Maak die pakkies vooraf oop en rol die stukkies klei in klein bolletjies (druiwekorrel-grootte is genoeg), sodat die klei vinnig uitgedeel kan word – grootmense speel heerlik saam. Eie klei kan ook goedkoop gemaak en gekleur word, maar dit is taaier en kan nie so fyn bewerk word soos die gekoopte klei nie. Of probeer grondboontjiebotterklei gebruik wat agterna ge-eet kan word. Die resep is by www.savvykids.co.za. 

Preekvoorstel

Dit is nie maklik om vandag se boodskap oor te dra nie. Niemand hou mos daarvan om te hoor dat hy of sy ’n mislukking is nie. In my dienspligdae moes ons gereeld vir inspeksies gereed maak. Die sersant sou dan sommer ’n spierwit kussing gryp en dit so oor die vloer gooi. En as daar ’n merkie op die kussing is – net ’n stofstrepie – dan het ons misluk. Hy sou sommer die brandkraan oopdraai en die hele saal “skoonspuit” – soos hy sê – en oor ’n uur moet ons weer reg wees vir die opvolginspeksie. Dan kom hy met ’n wit handskoen en steek sy wit handskoenvingers in gaatjies waarvan ons nie eens geweet het nie! Dan misluk ons weer … Dit was nie lekker nie. Veral nie as jou ure lange handewerk in sekondes vernietig word nie. Jeremia 18 vertel ’n verhaal wat nog slegter is. Dit vertel dat Israel soos pottebakkersklei in God se hand gevorm is, maar Hy was nie met die produk tevrede nie. Hy het hulle dus opgefrommel en van voor af begin vorm. Die ongemak met vandag se boodskap is dat dit lyk of God dalk ook kan sê ons het misluk en dat Hy ons – nie ons handewerk nie, maar vir jou en my – gaan opfrommel, brei en oormaak …

Die Here het Jeremia sowat 2 634 jaar gelede (627 vC) geroep om as ’n profeet in Jerusalem op te tree. Dit is enkele jare voordat Jerusalem verwoes (587 vC) en Juda in ballingskap weggeneem is. Daar is goeie rede om te vermoed dat Jeremia 18-20 afspeel tydens die drie maande lange koningskap van koning Jojagin van Juda, dit wil sê in 597 vC. In Jeremia 18 kry Jeremia die opdrag om na ’n pottebakker se werkplek te gaan om te kyk wat ’n pottebakker doen. Die pottebakkers het na alle waarskynlikheid aan die suidoostelike dalkant van Jerusalem hulle beroep beoefen: daar was water en klei. Jeremia 19:2 noem dit die Ben-Hinnomdal regoor die Potskerfpoort. Die pottebakker is besig om iets te maak, maar die ding was nie na die pottebakker se smaak nie. Die pottebakker haal dus die ding van die skyf af, frommel die klei op, brei weer die klei en begin weer van voor af. (Die fisieke vertoon van ’n stukkie pottebakkersklei en die opfrommel en herbewerking daarvan – soos wat die prediker die teks verduidelik – sal baie waarde aan die oordra van die boodskap toevoeg.)

Die Here gebruik dan hierdie gebeure om ’n dringende boodskap aan Jeremia oor te dra – ’n boodskap wat Jeremia weer aan Juda en uiteindelik ook aan ons oordra. Die basiese betekenis is taamlik maklik om te begryp: Die Pottebakker is die Here. Israel is die klei. In vers 11 word meer spesifiek na Juda en Jerusalem verwys as die klei. Die Here het ’n plan met die klei (en dus ook met ons). Die Here weet wat Hy met die klei wil maak. As die klei nie word wat die Here daarmee in gedagte gehad het nie, neem Hy die mislukte stuk, brei dit van voor af en vorm die klei weer op die skyf totdat dit is wat Hy daarmee wou maak.  

Die toepassing van die teks is taamlik maklik: Dit wys dat God Almagtig is. Hy kan met die klei maak wat Hy wil! Hy is die Pottebakker. Jy is die klei. Jesaja 64:8 stel dit mooi: “U is ons vader, Here, ons is klei en U het ons gevorm, ons is almal die werk van u hande.” Paulus beklemtoon hierdie soewereine mag van God wanneer hy in Romeine 9:20-22a vra: “Mens, wie is jy per slot van rekening dat jy met God wil redeneer? Hoe kan die maaksel vir sy maker sê: ‘Waarom het jy my so gemaak?’ Het die pottebakker nie die reg om uit dieselfde klomp klei iets besonders én iets alledaags te maak nie? En as God dieselfde wou doen?” Maar Jeremia 18 wei nie veel verder oor hierdie tema uit nie. Die boodskap is eerder: God is al eeue lank besig om sy volk te vorm soos Hy dit wil hê, maar dit het misluk. Maar dit is nie God (die Pottebakker) se skuld nie. Die fout lê by die klei. Die Here se volk wil hulle nie bekeer nie. Gelukkig verwerp die Pottebakker (God) net die vorm en nie die klei nie. Die Pottebakker neem die mislukte voorwerp en brei dit van voor af om ’n nuwe voorwerp te vorm (brei hier weer die klei). Jeremia 18 laat die klem dus nie soseer op God se soewereine mag val waarmee Hy kan maak wat Hy wil nie. Nee, dit vertel eerder van God se teleurstelling dat die klei misluk het. Dat die klei nie geword het wat Hy daarmee wou bereik nie.  

God is met ons besig. Hy vorm ons soos ’n stuk klei in sy hand. Maar die hartseer is dat ons ook misluk. Ons “kom nie uit” soos die Pottebakker dit wou hê nie. Dalk dink julle nou dadelik aan mislukkings soos die alkoholis of die verslaafde; die werklose bergie; die tronkvoël – mense wat maatskaplik of sosiaal gesproke misluk het . . . Ons kan ook aan ander vorme van mislukking dink: as ek die bal laat val; die verkiesing nie wen nie; nie presteer nie (akademies, finansieel; sport, sosiaal). Die Bybel leer ons egter dat wanneer jy God se doel mis, jy ’n mislukking is. Wat is God se doel? Dat ek ter wille van Hom moet leef. Dat ek Hom in alles sal eer. God het ons nie gemaak sodat ons ’n rustige oudag kan geniet of ’n suksesvolle sakeryk kan opbou nie. God het my gemaak om Hom te eer. As my lewe dus net om myself draai – en nie om God nie – het dit misluk. Die wêreld kan dalk dink dat my lewe ’n groot sukses is. Jy dink dalk dat jy iets bereik het. Mense bewonder jou dalk. Maar selfs die mens met die beste prestasies, die meeste mag of geld is volslae mislukkings in God se oë as Hy nie die inhoud, die fokus van hulle lewe is nie.  

Voel jy dalk dink dat ek oordryf (of dan Veldkamp by wie ek hierdie gedagte kry)? Gaan blaai dan weer deur die Bybel. Die boodskap is oral: God word nêrens voorgehou as die “middel” (die instrument) om ons begeertes te bevredig nie. Nee, God is die “doel” van ons lewe! En as jy hierdie doel nie bereik nie, is jou lewe ’n mislukking! God het jou gemaak vir sy behae. Jy is vir ’n taak gemaak! Efesiërs 2:10 sê: “. . . God het ons gemaak wat ons nou is: in Christus Jesus het Hy ons geskep om ons lewe te wy aan die goeie dade waarvoor Hy ons bestem het.” God het ’n doel met jou lewe. Spreuke 16:4 sê: “Die Here het alles gemaak met ’n doel.” (Die meeste predikers het al Rick Warren se Die doelgerigte lewe of Coenie Burger se Ontmoetings met die lewende God (oor ons roeping) iewers in ’n preek of kursus ingespan. Gebruik nou die kans om daarvan hersiening te doen!)

As ons ons Godgegewe doel mis, gaan die Here ons soos klei opfrommel en weer brei en weer vorm totdat ons is wat Hy wil hê dat ons moet wees. Onthou: Sonde is om God se doel te mis! Die troosboodskap is egter dat God ons nie sal weggooi nie. Hy wil ons nog ’n kans gee. Maar daar is ook ’n waarskuwing. In vers 11 sê die Here dat Hy besig is om ’n besluit te neem. Israel het nog kanse gekry, maar wou nie luister nie. Uiteindelik het God ingegryp. Jerusalem is verwoes en Juda is in ballingskap weggevoer. Jy met jou eie agenda, met jou eie ideale, stuur op ’n reuse mislukking af. Uiteindelik het Jeremia 18 dus ’n kragtige uitnodiging: “Maak julle lewe en julle dade reg!” (11). Kom terug na die Here. Bely jou skuld. Kom soos Lukas 15:17-21 se “verlore seun” terug met ’n nederige gesindheid en ’n opregte belydenis: “Ek het gesondig,.”  Sê soos die Here se volk in Jesaja 64:8: “U is ons vader, Here, ons is klei . . .”  

Dalk reken jy dat jy darem nie tussen die varke sit soos die verlore seun nie. Onthou dan dat Juda ’n tyd van groot herlewing onder koning Josia beleef het (lees gerus 2 Kon 23 en 2 Kron 34:1-7). Die wetboek is ontdek. Afgodsaltare is afgebreek. Pasga is weer gevier. Tog is dit duidelik dat die volk nie met hulle hele hart bekeer het nie. Veldkamp noem sy kommentaar oor Jeremia 1-24 Van Reformasie na Deportasie (van herlewing na ballingskap) en sy tweede boek oor Jeremia 25-52 ’n Dubbele lewe. God se volk het steeds ’n eie agenda gehad. En jy? Hoor weer God se roepstem: “Maak julle lewe en julle dade reg!” Hierdie appèl word duidelik in Romeine 2:4 verwoord: “God is ryk in goedheid, verdraagsaamheid en geduld! Sê dit vir jou niks? Besef jy nie dat God jou deur sy goedheid tot bekering wil lei nie?” 

Kom ons sing die ou bekende Halleluja 286 se woorde (Lied 528; Sionsgesang 268, Hosanna 328): (1) Doen slegs u wil, Heer, u wil met my, U, Pottebakker, met my, die klei: vorm my en maak my net soos U wil; op U slegs wag ek, needrig en stil. (2) Doen slegs u wil, Heer, u wil met my, toets en deursoek my, al moet ek ly! Witter as sneeu, Heer, was my vandag; laag aan u voete wil ek steeds wag. (4) Doen slegs u wil, Heer, u wil met my, tot heel my lewe U is gewy. Maak van my hart, o Heiland, u  troon, totdat elkeen Christus in my sien woon.

Vir die liturgiese voorstel

Die oorspronklike Engelse weergawe van Adelaide Pollard (1901) se lied (Halleluja 286; Lied 528; Sionsgesang 268, Hosanna 328) is vir my besonder geskik: “Have thine own way, Lord! Have thine own way! Thou art the Potter, I am the clay. Mold me and make me after Thy will, while I am waiting, yielding and still.” (Woorde soos in Songs of Fellowship 1999. Eastbourne: Kingsway Music.)

Ek gebruik nog ’n ou liturgie met die lees van die Wet en die verootmoediging en die vryspraak daarna. Die ander RCL-tekste soos Psalm 14 kan hier gebruik word. Vers 3: “Almal het gesondig …” en vers 7 se “Redder” uit Sion.  Lukas 12:32-40 sou goedskiks in die plek van die Wet gelees kon word. Ek sou net vers 41 byvoeg – Petrus se vraag: “Here, is hierdie gelykenis net vir ons bedoel of vir almal?”  

Die Geloofsbelydenis kan na die preek volg met ’n kort verwysing na die Hebreërsteks (Heb 11:1-3 en 8-19. Ek sal egter Hebreërs 11:6 byvoeg: “As ’n mens nie glo nie, is dit onmoontlik om te doen wat God wil. Wie tot God nader, moet glo dat Hy bestaan en dat Hy dié wat Hom soek, beloon.”  Ek kan net werklike weerlose klei wees deur geloof ...

